
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ

Ո Ր Ո Շ ՈՒ Մ

————————— 2026 թվականի N     -Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ՍԵՊՏԵՄԲԵՐԻ 10-Ի N 1044-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ

Ղեկավարվելով «Նորմատիվ իրավական ակտերի մասին» օրենքի 34-րդ հոդվածով` Հայաստանի Հանրապետության կառավարությունը որոշում է՝
1. Հայաստանի Հանրապետության կառավարության 2015 թվականի սեպտեմբերի 10-ի «Միջգերատեսչական սոցիալական համագործակցության կանոնակարգը սահմանելու մասին» N 1044-Ն որոշումը շարադրել հետևյալ խմբագրությամբ․

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ

Ո Ր Ո Շ ՈՒ Մ

10 սեպտեմբերի 2015 թվականի N 1044-Ն
 
Ղեկավարվելով «Սոցիալական աջակցության մասին» օրենքի 17-րդ հոդվածի 2-րդ մասով՝ Հայաստանի Հանրապետության կառավարությունը որոշում է.
1. Սահմանել միջգերատեսչական սոցիալական համագործակցության կանոնակարգը` համաձայն հավելվածի:
2. Հանձնարարել Հայաստանի Հանրապետության աշխատանքի և սոցիալական հարցերի նախարարին, Հայաստանի Հանրապետության կրթության, գիտության, մշակույթի և սպորտի նախարարին, Հայաստանի Հանրապետության առողջապահության նախարարին, Հայաստանի Հանրապետության արդարադատության նախարարին, Հայաստանի Հանրապետության պաշտպանության նախարարին, Հայաստանի Հանրապետության ներքին գործերի նախարարին, Հայաստանի Հանրապետության քննչական կոմիտեի նախագահին, Հայաստանի Հանրապետության առողջապահական և աշխատանքի տեսչական մարմնի ղեկավարին, Հայաստանի Հանրապետության կրթության տեսչական մարմնի ղեկավարին, Հայաստանի Հանրապետության տարածքային կառավարման և ենթակառուցվածքների նախարարին և առաջարկել Երևանի քաղաքապետին, համայնքների ղեկավարներին` սույն որոշումն ուժի մեջ մտնելուց հետո վեցամսյա ժամկետում վերանայել սույն որոշմամբ սահմանված դրույթների կատարումն ապահովող ընթացակարգերը, ինչպես նաև համապատասխան պաշտոնների անձնագրերը (աշխատողների իրավունքների և պարտականությունների նկարագրերը, աշխատանքային պայմանագրերը) համապատասխանեցնել սույն որոշմամբ սահմանված դրույթներին:
3. Սույն որոշումն ուժի մեջ է մտնում պաշտոնական հրապարակման օրվան հաջորդող օրվանից:

 
	Հայաստանի Հանրապետության
վարչապետ
	                                   Ն․Փաշինյան

	 

	













	
	                                           Հավելված
Հայաստանի Հանրապետության կառավարության 2015 թվականի
սեպտեմբերի 10-ի N 1044-Ն որոշման


 

ԿԱՆՈՆԱԿԱՐԳ
ՄԻՋԳԵՐԱՏԵՍՉԱԿԱՆ ՍՈՑԻԱԼԱԿԱՆ ՀԱՄԱԳՈՐԾԱԿՑՈՒԹՅԱՆ
 
1. ԸՆԴՀԱՆՈՒՐ ԴՐՈՒՅԹՆԵՐ

1. Միջգերատեսչական սոցիալական համագործակցության կանոնակարգով (այսուհետ` կանոնակարգ) սահմանվում են համագործակցող կողմերի ցանկը, միջգերատեսչական համագործակցության առարկան, ձևերն ու կարգը, խնդրահարույց այն դեպքերը, որոնք կարող են նախանշել անձի կամ ընտանիքի կյանքի դժվարին իրավիճակում հայտնված լինելը կամ հայտնվելու հնարավորությունը, որոնց հայտնաբերման ժամանակ կողմերը պարտավորվում են տեղեկացնել Միասնական սոցիալական ծառայության տարածքային կենտրոնին (այսուհետ՝ տարածքային կենտրոն), համագործակցող կողմերի միջև տրամադրվող տեղեկատվության ծավալի, ձևի, տրամադրման ժամկետի մասին պահանջները, մշտադիտարկման և գնահատման ընթացակարգը, «Սոցիալական աջակցության մասին» օրենքով սահմանված անձի կյանքին կամ առողջությանը վտանգ սպառնալու հիմքով հրատապ արձագանք պահանջող իրավիճակի առկայության դեպքում՝ ձեռնարկվելիք գործողությունների շարքը։
2. Կանոնակարգի նպատակն է սոցիալական աջակցության տրամադրումը, մասնավորապես՝ կյանքի դժվարին իրավիճակում հայտնված անձանց կամ ընտանիքների հայտնաբերումը, նրանց անհրաժեշտ սոցիալական աջակցության կամ այլ ծառայությունների փոխհամաձայնեցված և համատեղ պլանավորումը, համակարգված տրամադրումը՝ նպաստելով տրամադրվող աջակցության արդյունավետության և շարունակականության ապահովմանը։
 
2.  ՀԱՄԱԳՈՐԾԱԿՑՈՂ ԿՈՂՄԵՐԸ
3.  Միջգերատեսչական սոցիալական համագործակցության կողմերն են՝
1) Հայաստանի Հանրապետության աշխատանքի և սոցիալական հարցերի նախարարությունն ի դեմս`
ա. Միասնական սոցիալական ծառայության և տարածքային կենտրոնների․
բ. խնամք տրամադրող պետական կազմակերպությունների (ներառյալ՝ պետական սոցիալական աջակցության ծրագրերի շրջանակում խնամք տրամադրող կազմակերպությունների)․
գ. սոցիալական բնակարանային ֆոնդից կացարան տրամադրող պետական կազմակերպությունների (ներառյալ՝ պետական սոցիալական աջակցության ծրագրերի շրջանակում սոցիալական բնակարանային ֆոնդից կացարան տրամադրող կազմակերպությունների).
դ․ ժամանակավոր օթևանում կացարան տրամադրող պետական կազմակերպությունների (ներառյալ՝ պետական սոցիալական աջակցության ծրագրերի շրջանակում ժամանակավոր օթևանում կացարան տրամադրող կազմակերպությունների)․ 
2) Հայաստանի Հանրապետության կրթության, գիտության, մշակույթի և սպորտի նախարարությունն ի դեմս`
ա. պետական հանրակրթական ուսումնական  հաստատությունների․ 
բ․ արտադպրոցական միջոցառումներ իրականացնող պետական հաստատությունների․
գ. արհեստագործական կամ միջին մասնագիտական կրթական ծրագիր իրականացնող պետական ուսումնական հաստատությունների․
դ. բարձրագույն մասնագիտական կրթական ծրագիր իրականացնող պետական ուսումնական հաստատությունների․
ե. մանկավարժահոգեբանական պետական աջակցության կենտրոնների.
3) Հայաստանի Հանրապետության առողջապահության նախարարությունն ի դեմս` բժշկական օգնություն և սպասարկում իրականացնող կազմակերպությունների (պոլիկլինիկաներ, բժշկական կենտրոններ, հիվանդանոցներ և այլն).
4) Հայաստանի Հանրապետության արդարադատության նախարարությունն ի դեմս`
ա. Քրեակատարողական ծառայության և քրեակատարողական հիմնարկների․
բ. Պրոբացիայի ծառայության․
     գ. «Իրավական կրթության և վերականգնողական ծրագրերի իրականացման կենտրոն» պետական ոչ առևտրային կազմակերպության.
դ. քաղաքացիական կացության ակտերի գրանցման գործակալության քաղաքացիների սպասարկման կենտրոնների.
ե. «Հայաստանի ազգային արխիվ»  պետական ոչ առևտրային կազմակերպության.
5) Հայաստանի Հանրապետության պաշտպանության նախարարությունն ի դեմս`
ա. Հայաստանի Հանրապետության պաշտպանության նախարարության զինծառայողների սոցիալական պաշտպանության վարչության․
բ. հանրապետական զինվորական կոմիսարիատի․
6) Հայաստանի Հանրապետության ներքին գործերի նախարարությունն ի դեմս`
ա. Ոստիկանության․
բ. Միգրացիայի և քաղաքացիության ծառայության․
գ․ Փրկարար ծառայության․
դ․ «Հայաստանի Հանրապետության ներքին գործերի նախարարության կրթահամալիր»  պետական ոչ առևտրային կազմակերպության․
7) Հայաստանի Հանրապետության մարզպետներն ի դեմս`
ա. բժշկական օգնություն և սպասարկում իրականացնող կազմակերպությունների (պոլիկլինիկաներ, բժշկական կենտրոններ և այլն).
բ․ պետական հանրակրթական ուսումնական հաստատությունների․ 
	գ․արտադպրոցական միջոցառումներ իրականացնող պետական հաստատությունների.
8) տեղական ինքնակառավարման մարմինները (համաձայնությամբ)` ի դեմս 
ա. համայնքի ղեկավարի աշխատակազմի, Երևանում` նաև վարչական շրջանի ղեկավարի աշխատակազմի․
      բ.  բժշկական օգնություն և սպասարկում իրականացնող համայնքային կազմակերպությունների (պոլիկլինիկաներ, բժշկական կենտրոններ և այլն).
գ. խնամակալության և հոգաբարձության մարմինների․
դ. համայնքային կրթական հաստատությունների․ 
ե. արտադպրոցական միջոցառումներ իրականացնող համայնքային հաստատությունների․ 
զ․ սոցիալական աջակցություն տրամադրող համայնքային կազմակերպությունների (ներառյալ՝ համայնքային ծրագրերի շրջանակում սոցիալական աջակցություն տրամադրող կազմակերպությունների)․ 
9) Հայաստանի Հանրապետության առողջապահական և աշխատանքի տեսչական մարմինը․
10) Հայաստանի Հանրապետության կրթության տեսչական մարմինը․
11) Հայաստանի Հանրապետության քննչական կոմիտեն։

3. ԽՆԴՐԱՀԱՐՈՒՅՑ ԴԵՊՔԵՐԸ, ՈՐՈՆՔ ԿԱՐՈՂ ԵՆ ՆԱԽԱՆՇԵԼ ԱՆՁԻ ԿԱՄ ԸՆՏԱՆԻՔԻ՝ ԿՅԱՆՔԻ ԴԺՎԱՐԻՆ ԻՐԱՎԻՃԱԿՈՒՄ ՀԱՅՏՆՎԱԾ ԼԻՆԵԼԸ ԿԱՄ ՀԱՅՏՆՎԵԼՈՒ ՀՆԱՐԱՎՈՐՈՒԹՅՈՒՆԸ
 
4. Կանոնակարգի իմաստով խնդրահարույց են համարվում կյանքի դժվարին այն իրավիճակները, որոնցում հայտնված կամ հայտնվելու հնարավորության դեպքում անձի կամ ընտանիքի սոցիալական կարիքների գնահատումը, դրանց համարժեք միջամտության ծրագրի կազմումը և ծրագրի իրականացումը պահանջում են կանոնակարգի 3-րդ կետով սահմանված մարմինների և կազմակերպությունների ցանկում ընդգրկված մեկից ավելի կողմերի մասնակցություն:
5. Հիմնական խնդրահարույց դեպքերն են՝
1) անձի կամ ընտանիքի անօթևանությունը կամ որոշակի բնակության վայր չունենալը․
2) երեխայի՝ առանց ծնողական խնամքի մնացած լինելու հանգամանքը, կամ դրա առաջացման վտանգը, կամ  երեխայի իրավունքը խաթարող կամ խաթարման ռիսկեր ունեցող իրավիճակը․
3) կրթության առանձնահատուկ պայմանների կարիք ունեցող երեխաների՝ վերականգնողական ծառայություններ չստանալը.
4) ընտանեկան և կենցաղային բռնությունը կամ դրա սպառնալիքը.
5) մարդու, երեխայի կամ անօգնական վիճակում գտնվողի թրաֆիքինգի կամ շահագործման կամ դրա սպառնալիքի ենթարկվելը․
6) պարտադիր կրթությունից դուրս մնացած լինելը կամ պարտադիր կրթությունից դուրս մնալու ռիսկում գտնվելը.
7) ընտանիքի աղքատությունը կամ դրա առաջացման վտանգը, անչափահասի կամ այլ անձի աշխատանքային շահագործումը կամ դրա սպառնալիքը.
8) հաշմանդամություն ունեցող անձանց` սոցիալ-վերականգնողական ծառայություններ չստանալը.
9) առողջության առաջնային պահպանման ծառայություններ մատուցող հաստատություններում սահմանված կարգով սպասարկումից դուրս մնացած լինելը.
10) անհրաժեշտ խնամքի բացակայությունը.
11) անձի հոգեկան առողջության խնդիրներ ունենալը․ 
12) ալկոհոլային խմիչքների օգտագործումը, չարաշահելու կամ չարաշահելու վտանգը, թմրամիջոց, հոգեմետ (հոգեներգործուն) նյութ, դրանց պատրաստուկ կամ դրանց համարժեք նյութ (անալոգ) կամ դրանց ածանցյալ կամ պրեկուրսոր  օգտագործելը կամ դրա առաջացման վտանգը,սույն ենթակետում նշված նյութերի գործածումը դադարեցման արդյունքում անձի՝ ռեմիսիայի շրջանում գտնվելը․
13) քրեակատարողական հիմնարկից վերադարձած լինելը (մինչև երեք տարի) կամ պրոբացիայի շահառու լինելը (ամբողջ ժամանակահատվածը և դրան հաջորդող մեկ տարին).
14)  անձը հաստատող փաստաթղթի բացակայությունը.
15)  Հայաստանի Հանրապետության պաշտպանության մարտական գործողություններին մասնակցելու կամ մարտական հերթապահություն կամ հատուկ առաջադրանք կատարելու ժամանակ ստացած վնասվածքի պատճառով զինծառայողի կամ կամավորականի հաշմանդամություն ձեռք բերելը․
16)  Հայաստանի Հանրապետության պաշտպանության մարտական գործողություններին մասնակցելու կամ մարտական հերթապահություն կամ հատուկ առաջադրանք կատարելու ժամանակ զինծառայողի կամ կամավորականի զոհվելը (մահանալը) կամ անհայտ կորած համարվելը, ինչպես նաև անձի գերի ընկնելը․
17) «Սոցիալական աջակցության մասին» օրենքով սահմանված անձի կյանքին կամ առողջությանը վտանգ սպառնացող  հիմքով հրատապ արձագանք պահանջող իրավիճակի առկայությունը։
6. Կանոնակարգի 5-րդ կետում խնդրահարույց դեպքերի թվարկումն սպառիչ չէ, և համագործակցության կողմը, իր իրավասության սահմաններում, կարող է առանձին իրավիճակներ գնահատել որպես կյանքի դժվարին իրավիճակում անձի հայտնված լինելը կամ հայտնվելու հնարավորությունը նախանշող խնդրահարույց դեպք:
 
4. ՀԱՄԱԳՈՐԾԱԿՑՈՒԹՅԱՆ ԿԱՐԳՆ ՈՒ ՁԵՎԵՐԸ
 
7. Կանոնակարգի 3-րդ կետով սահմանված մարմինների և կազմակերպությունների (այսուհետ` Համագործակցող կողմեր) պաշտոնատար անձինք՝ կանոնակարգի 5-րդ կետով սահմանված կամ այլ խնդրահարույց դեպքերի հայտնաբերման դեպքում, պարտավոր են մեկօրյա ժամկետում, իսկ «Սոցիալական աջակցության մասին» օրենքով սահմանված հրատապ արձագանք պահանջող իրավիճակներում՝  անհապաղ դրա մասին տեղեկացնել (ծանուցել) խնդրահարույց դեպքի հայտնաբերման տարածքն սպասարկող տարածքային կենտրոնին, բացառությամբ այն դեպքերի, երբ Հայաստանի Հանրապետության օրենսդրությամբ նախատեսված է այլ ժամկետ կամ սահմանված է այլ մարմիններին տեղեկատվության փոխանցման տրամադրման այլ կարգ։
8. Համագործակցող կողմերը կանոնակարգի շրջանակում իրենց լիազորություններն իրականացնում են համապատասխան ոլորտը կարգավորող Հայաստանի Հանրապետության օրենսդրության համաձայն:
9. Համագործակցությունն իրականացվում է հետևյալ ձևերով.
1) տեղեկատվական համագործակցություն.
2) համակարգող և խորհրդատվական մարմինների ձևավորում.
3) սոցիալական դեպքի վարման շրջանակում բազմամասնագիտական խմբի աշխատանք:
10. Տեղեկատվական համագործակցությունն իրականացվում է Համագործակցող կողմերի  տիրապետության տակ առկա այն տվյալների և փաստաթղթերի փոխանակմամբ, որոնք անհրաժեշտ են սոցիալական աջակցության կարիք ունեցող տվյալ անձին կամ ընտանիքին սոցիալական աջակցության տրամադրման համար:
11. Սոցիալական աջակցության տրամադրման, այդ թվում` սոցիալական դեպքի վարման շրջանակում միջամտության ծրագրի իրականացման ժամանակ տեղեկատվական համագործակցությունը նախատեսում է հետևյալ տեղեկությունների տրամադրումը՝
1) Համագործակցող կողմերի գտնվելու վայրը, ներկայացուցիչների կոնտակտային հեռախոսահամարները, էլեկտրոնային փոստի հասցեները.
2) սոցիալական ծառայություններ մատուցող մարմինների, կազմակերպությունների և նրանց ներկայացուցիչների տվյալները` ազգանունը, անունը, կոնտակտային հեռախոսահամարները, էլեկտրոնային փոստի հասցեները.
3) սոցիալական ծառայությունների տրամադրման պայմաններն ու կարգը` տվյալ մարմնում կամ կազմակերպությունում.
4) սոցիալական աջակցության կարիք ունեցող անձի տվյալները` ազգանունը, անունը, հայրանունը, անձը հաստատող փաստաթղթի համարը (առկայության դեպքում), փաստացի բնակության կամ գտնվելու վայրի կամ բնակչության պետական ռեգիստրում հաշվառման հասցեները, հեռախոսահամարը․
5) սոցիալական աջակցության կարիք ունեցող անձի միջամտության ծրագիրը․
6) այլ տվյալներ (տվյալ մարմնի կամ կազմակերպության իրավասությունների շրջանակում), որոնք վերաբերում են սոցիալական աջակցության կարիք ունեցող անձին` համապատասխան սոցիալական ծառայությունը տրամադրելու համար:
12. Եթե անձը դիմել է սոցիալական ծառայություն ստանալու համար, սակայն չի ներկայացրել անհրաժեշտ փաստաթղթերը կամ տվյալները, ապա դիմումն ընդունող կողմը որոշում է ընդունում միջգերատեսչական հարցում կատարելու մասին, եթե Հայաստանի Հանրապետության օրենսդրությամբ այլ բան նախատեսված չէ։
13. Միջգերատեսչական հարցումը կարող է կատարվել էլեկտրոնային (համապատասխան մարմիններում կիրառվող փաստաթղթաշրջանառության համակարգի միջոցով, իսկ դրա բացակայության կամ անհնարինության դեպքում՝ էլեկտրոնային փոստի միջոցով և այլն) կամ թղթային եղանակով` պահպանելով անձնական տվյալների պաշտպանության կանոնները:
14. Միջգերատեսչական հարցման պատասխանը տրվում է կանոնակարգի 13-րդ կետով սահմանված կարգով:
15. Միջգերատեսչական հարցումը կատարվում է մինչև անձի կամ ընտանիքի կողմից դիմելու կամ հայտնաբերելու օրվան հաջորդող 3-րդ աշխատանքային օրվա ավարտը, եթե Հայաստանի Հանրապետության օրենսդրությամբ այլ բան նախատեսված չէ։ Այն տեղեկությունները, որոնք չեն տիրապետում միջգերատեսչական համագործակցության կողմերը, տրամադրվում են դիմող կամ հայտնաբերված անձի կամ ընտանիքի կողմից՝ նրանց ցանկությամբ։
16. Միջգերատեսչական հարցման պատասխանը տրվում է հինգ աշխատանքային օրվա ընթացքում, եթե ՀՀ օրենսդրությամբ այլ բան սահմանված չէ:
17. Սոցիալական աջակցության ոլորտում միջգերատեսչական սոցիալական համագործակցության շրջանակում Համագործակցող կողմերը կանոնակարգի 5-րդ կետով նախատեսված դեպքերի մեծ թիվ կազմելու կամ հրատապ խնդիրների ժամանակ կարող են տարածքային (տեղական) մակարդակում ձևավորել կանոնակարգի 9-րդ կետի 2-րդ ենթակետով սահմանված համակարգող և խորհրդատվական մարմիններ` միջգերատեսչական աշխատանքային խմբեր, հանձնաժողովներ, խորհրդակցական մարմիններ։
18. Համակարգող և խորհրդատվական մարմինների աշխատանքին մասնակցելու համար համապատասխան համագործակցող կողմը մասնակցում է իր  ներկայացուցչի միջոցով:
19. Սոցիալական դեպքի վարման շրջանակում միջամտության ծրագրի կազմման և մշակման ժամանակ բազմամասնագիտական խմբի ձևավորման նպատակով Համագործակցող համապատասխան կողմը տրամադրում է համապատասխան մասնագետի տվյալները` ՀՀ աշխատանքի և սոցիալական հարցերի նախարարի 2025 թվականի օգոստոսի 7-ի N 78-Ն հրամանով սահմանված կարգով ու ժամկետներում:
20. Բազմամասնագիտական խմբի աշխատանքները, այդ թվում՝ միջամտության ծրագրի մշակման, իրականացման, մշտադիտարկման ընթացքում, կազմակերպվում են տարածքային կենտրոնի աշխատողի` սոցիալական դեպք վարողի հետ համագործակցաբար, ինչպես նաև միջամտության ծրագրով սահմանված խմբի անդամների հետ փոխհամաձայնեցված կարգով և ժամկետներում:
 
5. ՏԵՂԵԿԱՏՎՈՒԹՅԱՆ ԾԱՎԱԼԻ, ՁԵՎԻ, ՏՐԱՄԱԴՐՄԱՆ ԺԱՄԿԵՏԻ ՆԿԱՏՄԱՄԲ ՊԱՀԱՆՋՆԵՐԸ
 
21. Կանոնակարգի 5-րդ կետով սահմանված կամ այլ խնդրահարույց դեպքերում Համագործակցող կողմը կանոնակարգի 7-րդ կետում սահմանված ժամկետում տարածքային կենտրոնին է տրամադրում կանոնակարգի 11-րդ կետի 4-րդ ենթակետով սահմանված տվյալները, Կանոնակարգով նախատեսված այլ անհրաժեշտ տվյալները և,  ըստ խնդրահարույց դեպքերի, տրամադրվում է հետևյալ տեղեկությունները՝

 
	Հ/Հ

	Խնդրահարույց դեպքը
	Համագործակցող կողմը

	1.
	Հայաստանի Հանրապետության պաշտպանության մարտական գործողություններին մասնակցելու կամ մարտական հերթապահություն կամ հատուկ առաջադրանք կատարելու ժամանակ ստացած վնասվածքի պատճառով զինծառայողի կամ կամավորականի հաշմանդամություն ձեռք բերելը
	ՀՀ պաշտպանության նախարարության զինծառայողների սոցիալական պաշտպանության վարչություն

	2.
	Հայաստանի Հանրապետության պաշտպանության մարտական գործողություններին մասնակցելու կամ մարտական հերթապահություն կամ հատուկ առաջադրանք կատարելու ժամանակ զինծառայողի կամ կամավորականի զոհվելը (մահանալը) կամ անհայտ կորած համարվելը, ինչպես նաև անձի գերի ընկնելը
	ՀՀ պաշտպանության նախարարության զինծառայողների սոցիալական պաշտպանության վարչություն

ՀՀ քննչական կոմիտե

	3.
	«Ենթադրյալ» ընտանեկան և կենցաղային բռնության կամ դրա սպառնալիքի կամ մարդկանց կամ երեխայի կամ անօգնական վիճակում գտնվողի թրաֆիքինգի կամ շահագործման կամ դրա սպառնալիքի ենթարկված անձ հայտնաբերելը
	ՀՀ ներքին գործերի նախարարության ոստիկանություն
ՀՀ քննչական կոմիտե
Խնամակալության և հոգաբարձության մարմիններ

	4.
	Անձի հոգեկան առողջության խնդիրներ ունենալը (հոգեկան և վարքի խանգարումների դասին համապատասխանող հոգեկան անառողջ վիճակներ կամ վարքի խանգարումներ)
	«Սևանի հոգեկան առողջության կենտրոն» ՓԲԸ 

«Հոգեկան առողջության պահպանման ազգային կենտրոն» ՓԲԸ

«Ավան» հոգեկան առողջության կենտրոն» ՓԲԸ 

	5.
	Ալկոհոլային խմիչքների օգտագործումը չարաշահելը (ալկոհոլի գործածում վնասակար հետևանքներով) կամ չարաշահելու վտանգի առկայությունը
	«Կախվածությունների բուժման ազգային կենտրոն» ՓԲԸ 

Բժշկական օգնության և սպասարկման տվյալ տեսակի լիցենզիա ունեցող այլ բժշկական հաստատություններ 

	6.
	Թմրամիջոց, հոգեմետ (հոգեներգործուն) նյութ, դրանց պատրաստուկ կամ դրանց համարժեք նյութ (անալոգ) կամ դրանց ածանցյալ կամ պրեկուրսոր  օգտագործելը կամ դրա առաջացման վտանգը 
	«Կախվածությունների բուժման ազգային կենտրոն» ՓԲԸ  

Բժշկական օգնության և սպասարկման տվյալ տեսակի լիցենզիա ունեցող այլ բժշկական հաստատություններ 

	7․
	6-րդ կետոււմ նշված նյութերի գործածումը դադարեցման արդյունքում անձի՝ ռեմիսիայի շրջանում գտնվելը․

	«Կախվածությունների բուժման ազգային կենտրոն» ՓԲԸ 

Բժշկական օգնության և սպասարկման տվյալ տեսակի լիցենզիա ունեցող այլ բժշկական հաստատություններ 

	8․
	Քրեակատարողական հիմնարկից վերադարձած լինելը (մինչև երեք տարի) կամ պրոբացիայի շահառու լինելը
	Քրեակատարողական ծառայություն

Համապատասխան քրեակատարողական հիմնարկ

Պրոբացիայի ծառայություն

	9․
	Անչափահասի կամ այլ անձի աշխատանքային շահագործումը կամ դրա սպառնալիքը
	ՀՀ առողջապահական և աշխատանքի տեսչական մարմին
ՀՀ ներքին գործերի նախարարության ոստիկանություն
ՀՀ քննչական կոմիտե
Խնամակալության և հոգաբարձության մարմիններ

	10․
	Կրթության առանձնահատուկ պայմանների կարիք ունեցող երեխաների վերականգնողական ծառայություններ չստանալը, երեխայի՝ առանց ծնողական խնամքի մնացած լինելու հանգամանքը կամ դրա առաջացման վտանգը կամ  երեխայի իրավունքը խաթարող կամ խաթարման ռիսկեր ունեցող իրավիճակի առկայությունը
	ՀՀ կրթության, գիտության, մշակույթի և սպորտի նախարարություն
ՀՀ ներքին գործերի նախարարության ոստիկանություն
ՀՀ կրթության տեսչական մարմին

Խնամակալության և հոգաբարձության մարմիններ

Համայնքի ղեկավարի աշխատազմ
(համաձայնությամբ)

	11․
	«Սոցիալական աջակցության մասին» օրենքով սահմանված անձի կյանքին կամ առողջությանը վտանգ սպառնալու հիմքով հրատապ արձագանք պահանջող իրավիճակի առկայությունը, անձի կամ ընտանիքի անօթևանությունը կամ որոշակի բնակության վայր չունենալը, առողջության առաջնային պահպանման ծառայություններ մատուցող հաստատություններում սահմանված կարգով սպասարկումից դուրս մնացած լինելը, անհրաժեշտ խնամքի բացակայությունը, հաշմանդամություն ունեցող անձանց` սոցիալ-վերականգնողական ծառայություններ չստանալը, ընտանիքի աղքատությունը կամ դրա առաջացման վտանգը, անձը հաստատող փաստաթղթի պարտադիր կրթությունից դուրս մնացած լինելը կամ պարտադիր կրթությունից դուրս մնալու ռիսկում գտնվելը
	ՀՀ կրթության, գիտության, մշակույթի և սպորտի նախարարություն
ՀՀ ներքին գործերի նախարարության ոստիկանություն
Համայնքի ղեկավարի աշխատակազմ
(համաձայնությամբ)



 
22. Կանոնակարգի 21-րդ կետով սահմանված տվյալները տրամադրելու համար սոցիալական աջակցության կարիք ունեցող անձից համաձայնություն ստանալու գործընթացը կազմակերպում է համապատասխան Համագործակցող կողմը:
23. Համագործակցող կողմերի միջև տեղեկությունների փոխանակումն իրականացվում է «Վարչարարության հիմունքների և վարչական վարույթի մասին» և «Անձնական տվյալների պաշտպանության մասին» օրենքների և այլ իրավական ակտերի համաձայն՝ կանոնակարգով սահմանված առանձնահատկությունների հաշվառմամբ։
24. «Սոցիալական աջակցության մասին» օրենքով սահմանված անձի կյանքին կամ առողջությանը վտանգ սպառնալու հիմքով հրատապ արձագանք պահանջող իրավիճակի առկայության դեպքում Հայաստանի Հանրապետության աշխատանքի և սոցիալական հարցերի նախարարության (այսուհետ՝ Նախարարություն) նախաձեռնությամբ կարող են ստեղծվել աշխատանքային խմբեր։ Կախված իրավիճակից՝ աշխատանքային խմբում կարող են ընդգրկվել կանոնակարգի  3-րդ կետում նշված մարմինների ներկայացուցիչներ։ Աշխատանքային խմբերում, որպես տեղական ինքնակառավարման մարմնի ներկայացուցիչ, հանդես է գալիս համապատասխան համայնքի ղեկավարի սոցիալական ոլորտում պատասխանատու ստորաբաժանման ղեկավարը, կամ համայնքի ղեկավարի աշխատակազմի սոցիալական աշխատողը, կամ սոցիալական աշխատողի գործառույթներ իրականացնող աշխատողը։ Աշխատանքային խմբերին մասնակցելու նպատակով համապատասխան պետական մարմինները, մեկ աշխատանքային օրվա ընթացքում, պետք է ներկայացնեն իրենց ներկայացուցիչների տվյալները (անուն, ազգանունը, զբաղեցրած պաշտոնը, հեռախոսահահամարը, էլեկտրոնային փոստի հասցեն)։ Աշխատանքային խմբերը, օրենսդրությամբ սահմանված դեպքերում գործում են հերթապահությամբ՝ շուրջօրյա։ Յուրաքանչյուր ներկայացուցիչ ապահովում է Նախարարության և համապատասխան մարմնի միջև կապը և համագործակցությունը։ Աշխատանքային խմբում ընդգրկված ներկայացուցիչները պարտավոր են, իրենց իրավասությունների շրջանակում աջակցել, տրամադրել անհրաժեշտ տեղեկատվություն, տրամադրել կամ կազմակերպել կամ ապահովել սոցիալական աջակցության տրամադրումը՝ Նախարարության հետ փոխհամաձայնեցված կարգով։ Ներկայացուցչի փոփոխության անհրաժեշտության դեպքում՝ համապատասխան մարմինը մեկ աշխատանքային օրվա ընթացքում ապահովում է մեկ այլ ներկայացուցչի տվյալների տրամադրումը։ 

6. ՍՈՑԻԱԼԱԿԱՆ ԱՋԱԿՑՈՒԹՅԱՆ ՄԻՋՈՑԱՌՈՒՄՆԵՐԻ ԻՐԱԿԱՆԱՑՄԱՆ ՄԵԽԱՆԻԶՄԸ, ԱՅԴ ԹՎՈՒՄ՝ ԴՐԱ ԻՐԱԿԱՆԱՑՄԱՆԸ ԿԱԶՄԱԿԵՐՊՈՒԹՅՈՒՆՆԵՐԻՆ ՆԵՐԳՐԱՎԵԼՈՒ ԿԱՐԳԸ
 
25. Սոցիալական աջակցության ոլորտի սոցիալական ծառայությունները, մասնավորապես, խորհրդատվական օգնությունը, սոցիալ-վերականգնողական օգնությունը, բնաիրային օգնությունը, կենցաղային օգնությունը, կացարանով ապահովելը, խնամքը, իրավաբանական օգնությունը, օրենսդրությամբ սահմանված նպաստներ կամ այլ դրամական օգնություն  նշանակելը և վճարելը, զբաղվածության ծառայությունները, ընտանիքի կենսապահովման կայունացման օգնությունը, բնակարանային կոմունալ ծառայությունների վճարումների նվազեցումը կամ հատուցումը կամ վառելանյութի ձեռքբերման համար հատուցումը, սոցիալ-հոգեբանական օգնությունը, սոցիալական պատրոնաժը, սոցիալական ինտեգրմանը կամ վերաինտեգրմանն ուղղված օգնությունը, անձին կամ ընտանիքին տրամադրվում է դրա անհրաժեշտության դեպքում` Հայաստանի Հանրապետության օրենսդրությամբ սահմանված կարգով:
26. Սոցիալական ծառայությունները, որոնք տրամադրվում են կանոնակարգի Համագործակցող կողմի կողմից, արտացոլվում են անձի կամ ընտանիքի միջամտության ծրագրում:
 
7. ԲՆԱԿՉՈՒԹՅԱՆ ՍՈՑԻԱԼԱԿԱՆ ԾԱՌԱՅՈՒԹՅՈՒՆՆԵՐԻ ՏՐԱՄԱԴՐՄԱՆ ԸՆԹԱՑՔՈՒՄ ՀԱՄԱԳՈՐԾԱԿՑԵԼԻՍ ՀԱՄԱԳՈՐԾԱԿՑՈՂ ԿՈՂՄԵՐԻ ՄԻՋԵՎ ԾԱԳԱԾ ՏԱՐԱՁԱՅՆՈՒԹՅՈՒՆՆԵՐԻ ԼՈՒԾՄԱՆ ԿԱՐԳԸ
27.  Անձի կամ ընտանիքի սոցիալական ծառայությունների տրամադրման ընթացքում համագործակցելիս Համագործակցող կողմերի միջև ծագած տարաձայնությունները լուծվում են  Հայաստանի Հանրապետության օրենսդրությամբ սահմանված կարգով:
8.  ՄԻՋԳԵՐԱՏԵՍՉԱԿԱՆ ՍՈՑԻԱԼԱԿԱՆ ՀԱՄԱԳՈՐԾԱԿՑՈՒԹՅԱՆ ՄՇՏԱԴԻՏԱՐԿՈՒՄԸ ԵՎ  ԳՆԱՀԱՏՈՒՄԸ
 
28. Միջգերատեսչական սոցիալական համագործակցության մշտադիտարկումը և գնահատումը իրականացվում է  պետական կառավարման և տեղական ինքնակառավարման մարմինների կողմից՝ սոցիալական ծառայությունների տրամադրման օրենսդրության կիրարկման գործընթացի արդյունավետության բարձրացման նպատակով:
29. Միջգերատեսչական սոցիալական համագործակցության մշտադիտարկում և գնահատում իրականացնում են Համագործակցող կողմերի ղեկավարները կամ նրանց լիազորած պաշտոնատար անձինք:
30. Մշտադիտարկման հիմնական ցուցանիշներն են՝
1) խնդրահարույց դեպքի հայտնաբերման դեպքում միջգերատեսչական հարցում կատարելու, ինչպես նաև այն ստանալուց հետո պատասխանի տրամադրման ժամկետները.
2) խնդրահարույց դեպքերի թիվը` ըստ կանոնակարգի 5-րդ կետով թվարկված և այլ դեպքերի.
3) համապատասխան մասնագետի մասնակցությունը բազմամասնագիտական խմբի աշխատանքներին (դեպքերի թիվ), մասնակցությունը միջամտության ծրագրի մշակմանը, իրականացմանը, մշտադիտարկմանը և սոցիալական դեպքի վարման այլ փուլերին կամ գործընթացներին․
4) տարածքային (տեղական) մակարդակում ձևավորված` համակարգող և խորհրդատվական մարմինների թիվը:
31. Կանոնակարգում մշտադիտարկվող ցուցանիշների թվարկումը սպառիչ չէ:
32. Միջգերատեսչական սոցիալական համագործակցության արդյունքների մշտադիտարկումն իրականացվում է նաև սոցիալական պաշտպանության միասնական տեղեկատվական համակարգի՝ համապատասխան ենթահամակարգի միջոցով:
33. Համագործակցող կողմերի ղեկավարներն ամփոփում են մշտադիտարկման արդյունքները և մինչև հաշվետու տարվան հաջորդող տարվա մարտի 1-ը ներկայացնում Նախարարություն:
34. [bookmark: _1l32g9g33b5v][bookmark: _GoBack]Միջգերատեսչական սոցիալական համագործակցության արդյունքները գնահատվում են Հայաստանի Հանրապետության աշխատանքի և սոցիալական հարցերի նախարարի կողմից՝ հաշվի առնելով համագործակցող կողմերի մշտադիտարկման ամփոփված արդյունքները, մինչև հաշվետու տարվան հաջորդող տարվա ապրիլի 1-ը: Սույն կետով սահմանված գնահատման արդյունքները ներկայացվում են Հայաստանի Հանրապետության կառավարություն՝ մինչև յուրաքանչյուր տարվա ապրիլի 30-ը:»։
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:
	Հայաստանի Հանրապետության
վարչապետ
	Ն. Փաշինյան

